
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Mudah-mudahan kehidupan kita sentiasa dalam
naungan Allah SWT. Khatib mengingatkan para jemaah agar memberi sepenuh perhatian
kepada khutbah yang akan disampaikan dan tidak melakukan perkara-perkara yang lagha
seperti menggunakan telefon dan berbual-bual. Tumpukan perhatian pada khutbah yang
akan disampaikan, mudah-mudahan kita semua mendapat hidayah dan taufig dari Allah
SWT.

Khutbah pada hari ini bertajuk: “Tekad Perpaduan”.

Sebelum itu, khatib ingin mengingatkan sidang jemaah sekalian agar terus istigamah
mengimarahkan masjid, surau dan majlis-majlis ilmu, serta saling berpesan antara satu
sama lain dalam usaha menyeru melakukan kebaikan dan memberi peringatan dalam
mencegah sebarang bentuk kemungkaran. Demi keharmonian negara tercinta ini, khatib
juga ingin berpesan kepada seluruh umat Islam, agar sentiasa berhati-hati dengan setiap
pertuturan dan tindakan yang boleh menjerumuskan diri sendiri dan orang lain ke lembah
dosa, kekufuran dan kefasigan. Janganlah kita memperalatkan agama Islam, dan
memfitnah antara satu sama lain demi mencapai kepentingan sendiri lebih-lebih lagi
dalam menghadapi kepelbagaian pandangan dan pendapat yang ada di negara kita.

Ingatlah firman Allah SWT dalam Surah al-Israa’ ayat 36:

Maksudnya: “Dan janganlah engkau mengikut apa yang engkau tidak mempunyai
pengetahuan mengenainya; sesungguhnya pendengaran dan penglihatan serta hati,

semua anggota itu tetap akan ditanya tentang apa yang dilakukannya”.

SIDANG JEMAAH YANG DIRAHMATI ALLAH,

Salah satu perkara terpenting dalam usaha meningkatkan keimanan dan ketakwaan
kepada Allah SWT di samping memelihara keamanan dan kestabilan sesebuah negara
ilalah dengan mengekalkan perpaduan dan keamanan negara. Dengan itu, kita dapat
melaksanakan rutin harian dengan aman dan tenang seperti solat berjemaah di masjid,
melaksanakan urusan harian, bekerja untuk meningkatkan ekonomi dan pembangunan

negara, beriadah serta aktiviti-aktiviti lain.

Oleh sebab itu, kita semua berkewajipan memelihara perpaduan dan kesatuan umat yang
ada. Tidak hanya terbatas dalam kesatuan dan perpaduan dalam konteks agama, tetapi

lebih luas lagi dalam konsep bernegara dan bermasyarakat.

Firman Allah SWT dalam Surah ali Imran ayat 103 yang dibacakan pada awal khutbah
tadi bermaksud:

“Dan berpegang teguhlah kamu sekalian kepada tali Allah (agama Islam), dan janganlah
kamu bercerai-berai; dan kenanglah nikmat Allah kepada kamu ketika kamu bermusuh-
musuhan (semasa jahiliyah dahulu), lalu Allah menyatukan antara hati kamu (sehingga
kamu bersatu-padu dengan nikmat Islam), maka menjadilah kamu dengan nikmat Allah
itu orang-orang Islam yang bersaudara. Dan kamu dahulu telah berada di tepi jurang
neraka (disebabkan kekufuran kamu semasa jahiliyah), lalu Allah selamatkan kamu dari
neraka itu (disebabkan nikmat Islam juga). Demikianlah Allah menjelaskan kepada kamu
ayat-ayat keterangan-Nya, supaya kamu mendapat petunjuk hidayah-Nya”.

SIDANG JEMAAH YANG DIRAHMATI ALLAH,
Beberapa elemen penting yang menjadi asas kepada kestabilan dan kesejahteraan
negara perlu diberi penekanan dan keutamaan. Antaranya;

Pertama: Kebajikan dan kesejahteraan rakyat.

Menjadi kewajipan terutamanya kepada pemimpin untuk memastikan kebajikan rakyat
terus terbela dan mendapatkan hak masing-masing. Kebajikan yang dimaksudkan
merangkumi kebajikan dari segi pendidikan, sumber makanan yang cukup dan baik,

kesihatan, perubatan, peluang pekerjaan, keselamatan dan kemudahan awam.

Pemimpin tidak boleh mementingkan diri sendiri sehingga mengabaikan kesejahteraan
dan kebajikan rakyat. Teladan telah ditunjukkan oleh para sahabat yang mulia, antaranya
Saidina Umar al-Khattab ketika menjadi khalifah, beliau sendiri turun padang untuk
mendengar keluhan dan menyelami keadaan yang dialami oleh rakyatnya dan beliau terus
bertindak menyelesaikan setiap masalah yang didapati. Pemimpin tidak boleh
mengutamakan kantung sendiri sedangkan rakyat hidup menderita tidak mendapatkan
hak-hak masing-masing yang sepatutnya diuruskan oleh pemimpin yang dilantik.
Rasulullah SAW pernah memberi peringatan tentang pemimpin yang mementingkan diri
sendiri. Baginda SAW bersabda:

Maksudnya: “Sesungguhnya setelah pemergianku nanti, kamu akan bertemu dengan
(pemimpin) yang mementingkan diri sendiri. Maka bersabarlah hingga kamu berjumpa

denganku di telaga nanti”. (Hadis riwayat Imam al-Bukhari)

Kedua: Agihan ekonomi yang adil bagi mengurangkan jurang antara orang miskin
dan kaya.

Hasil negara mestilah dibahagikan secara adil kepada seluruh rakyat tanpa mengira latar
belakang dan pilih kasih. Sikap adil merupakan perintah Allah SWT yang banyak disebut

dalam al-Quran antaranya dalam Surah al-Nahl ayat 90:

Maksudnya: “Sesungguhnya Allah menyuruh berlaku adil, dan berbuat kebaikan, serta
memberi bantuan kepada kaum kerabat; dan melarang daripada melakukan perbuatan-
perbuatan yang keji dan mungkar serta kezaliman. la mengajar kamu (dengan suruhan

dan larangan-Nya ini), supaya kamu mengambil peringatan mematuhi-Nya”.

Tidak boleh wujudnya amalan kronisme dan nepotisme sedangkan di sana ada pihak atau
individu yang lebih layak untuk menguruskan sesuatu urusan berdasarkan kepakaran

masing-masing.

Ketiga: Sikap toleransi dan matang dalam menghadapi perbezaan dan
kepelbagaian.

Allah SWT menciptakan manusia dengan kepelbagaiannya supaya kita saling berkenalan
dan melengkapi antara satu sama lain. Setiap masyarakat hendaklah bersikap matang
dalam menguruskan perbezaan. Perbezaan yang ada bukan untuk dipertikai, atau dihina,
atau direndah-rendahkan kerana hakikat kemuliaan seseorang itu tetap bergantung

kepada takwanya kepada Allah SWT. Firman Allah SWT dalam Surah al-Hujurat ayat 13:

Maksudnya: “Wahai umat manusia! Sesungguhnya Kami telah menciptakan kamu dari
lelaki dan perempuan, dan Kami telah menjadikan kamu pelbagai bangsa dan bersuku
puak, supaya kamu berkenal-kenalan (dan beramah mesra antara satu dengan yang lain).

Sesungguhnya semulia-mulia kamu di sisi Allah ialah orang yang lebih tagwanya di antara
4

kamu, (bukan yang lebih keturunan atau bangsanya). Sesungguhnya Allah Maha

Mengetahui, lagi Maha Mendalam Pengetahuan-Nya (akan keadaan dan amalan kamu)”.

SIDANG JEMAAH YANG DIRAHMATI ALLAH,

Justeru, mengakhiri khutbah hari ini, khatib ingin membuat beberapa rumusan:

Pertama: Kita semua berkewajipan untuk memelihara perpaduan dan kesatuan umat
yang ada, tidak hanya terbatas dalam konteks agama, tetapi termasuk juga dalam konsep
bernegara dan bermasyarakat.

Kedua: Pemimpin tidak boleh mementingkan diri sendiri sehingga mengabaikan
kesejahteraan dan kebajikan rakyat.

Ketiga: Setiap masyarakat hendaklah bersikap matang dalam menguruskan perbezaan

dan mengamalkan sikap toleransi antara satu sama lain.

Perhatikanlah peringatan dari Allah SWT dari Surah ali Imraan ayat 105:

Maksudnya: “Dan janganlah kamu menjadi seperti orang-orang (Yahudi dan Nasrani)
yang telah berceri-berai dan berselisihan (dalam agama mereka) sesudah datang kepada
mereka keterangan-keterangan yang jelas nyata (yang dibawa oleh Nabi-nabi Allah), Dan

mereka yang bersifat demikian, akan beroleh azab seksa yang besar’.

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, wabak penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisinan serta
perpecahan yang berpanjangan. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masjid.
Sesungguhnya hanya kepada-Mu jua Ya Allah, doa kami mohon diperkenan dan diterima.

